
Театрдың тұсауы кесілді

     Ел тәуелсіздігінің 20 жылдығы қарсаңында Астанадағы №51 мектеп-гимназиясында «Зіл - әзіл» деп аталатын жаңа театр дүниеге келді. Осыған орай мектеп сахнасында жас ұжымның алғашқы тұсаукесер концерті өтті. 

     ... Қысқа ғана, бір-ақ айдың ішінде жасақталған ұжымның құрамында алғашында 15-тей бала болғанымен, уақыт өте келе әрқайсысы әрнені сылтау етіп, жан-жаққа ыдырап кеткендіктен, соңында он шақты бала қалды. Олардың арасында Айдын Қыдырәлі, Жәнібек Көпеев, Зарина Серік, Серікқұл Оспанбек, Айгерім Нұрова, Шолпан Төребайдың есімдерін ерекше айтуға болады.

   ... Жас ұжымның концертіне «қонаққа келген» С.Сейфуллин атындағы Қазақ агротехникалық университетінің жанындағы «Аграрка сарбаздары» КТК командасының бір топ жігіттері де мектептің акт залына жиналған көрермендерді өз өнерлерімен күлкіге кенелтті. 

      Бүгінде бас қаланың ғана емес, бүкіл Қазақстанның намысын қорғап жүрген өнерпаздардан бата алған балалардың күні ертең сол ағалары секілді талайларды таланттарымен тамсандырмасына кім кепіл?! Ендеше, біз де жас театрдың тәй-тәй басқан қадамына құтты болсын дей отырып, өнер көгінде өрлей берулеріне тілектеспіз.
